
Монгол Улсын Их Хурлын 2019 оны хаврын ээлжит чуулганы
Санжаасүрэнгийн Зоригийн амь насыг хөнөөсөн хэргийг шийдвэрлэсэн асуудлаар олон улсын парламентын холбооны удирдах зөвлөлөөс ирүүлсэн шийдвэрийг судалж, холбогдох санал, дүгнэлтийг боловсруулах үүрэг бүхий түр хорооны 5 дугаар сарын 07-ны өдөр /Мягмар гараг/-ийн 

хуралдааны товч тэмдэглэл

Санжаасүрэнгийн Зоригийн амь насыг хөнөөсөн хэргийг шийдвэрлэсэн асуудлаар олон улсын парламентын холбооны удирдах зөвлөлөөс ирүүлсэн шийдвэрийг судалж, холбогдох санал, дүгнэлтийг боловсруулах үүрэг бүхий түр хорооны дарга Ж.Батзандан ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 7 гишүүнээс 5 гишүүн ирж, 71.4 хувийн ирцтэйгээр хуралдаан 15 цаг 23 минутад Төрийн ордны “Жанжин Д.Сүхбаатар” танхимд эхлэв. 

 
Чөлөөтэй: А.Сүхбат, Х.Нямбаатар.
Нэг. Түр хорооны ажлын төлөвлөгөө батлах тухай
Хуралдаанд Хууль зүйн байнгын хорооны ажлын албаны ахлах зөвлөх М.Үнэнбат, референт Ч.Батбямба нар байлцав. 
“Түр хорооны ажлын төлөвлөгөө батлах тухай” Түр хорооны тогтоолын төслийг Түр хорооны дарга Ж.Батзандан танилцуулав.
Танилцуулгатай холбогдуулан Улсын Их Хурлын гишүүн Ө.Энхтүвшингийн тавьсан асуултад Түр хорооны дарга Ж.Батзандан хариулж, тайлбар хийв.

Улсын Их Хурлын гишүүн Ц.Нямдорж, Л.Болд, Я.Санжмятав нар үг хэлэв.

Ж.Батзандан: “Түр хорооны ажлын төлөвлөгөө батлах тухай” Түр хорооны тогтоолын төслийг баталъя гэсэн санал хураалт явуулъя. 

Зөвшөөрсөн: 
  5

Татгалзсан:

  0

Бүгд:


  5

100 хувийн саналаар Түр хорооны тогтоол батлагдлаа.

Уг асуудлыг 15 цаг 45 минутад хэлэлцэж дуусав.

Хуралдаан хаалттай горимоор үргэлжлүүлэн хуралдав. /15:50-17:17/
Хуралдаан 1 цаг 50 минут үргэлжилж, 7 гишүүнээс 5 гишүүн ирж, 71.4 хувийн ирцтэйгээр 17 цаг 17 минутад өндөрлөв.

Тэмдэглэлтэй танилцсан:


ТҮР ХОРООНЫ ДАРГА                                                     Ж.БАТЗАНДАН

Тэмдэглэл хөтөлсөн: 


ПРОТОКОЛЫН АЛБАНЫ                                            


ШИНЖЭЭЧ                                                                         Д.УЯНГА

МОНГОЛ УЛСЫН ИХ ХУРЛЫН 2019 ОНЫ ХАВРЫН ЭЭЛЖИТ ЧУУЛГАНЫ
САНЖААСҮРЭНГИЙН ЗОРИГИЙН АМЬ НАСЫГ ХӨНӨӨСӨН ХЭРГИЙГ ШИЙДВЭРЛЭСЭН АСУУДЛААР ОЛОН УЛСЫН ПАРЛАМЕНТЫН ХОЛБООНЫ УДИРДАХ ЗӨВЛӨЛӨӨС ИРҮҮЛСЭН ШИЙДВЭРИЙГ СУДАЛЖ, ХОЛБОГДОХ САНАЛ, ДҮГНЭЛТИЙГ БОЛОВСРУУЛАХ ҮҮРЭГ БҮХИЙ ТҮР ХОРООНЫ 

5 ДУГААР САРЫН 07-НЫ ӨДӨР /МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Ж.Батзандан: Олон улсын парламентын холбооны удирдах зөвлөлөөс ирүүлсэн шийдвэрийг судалж холбогдох санал, дүгнэлт боловсруулах үүрэг бүхий түр хорооны 2019 оны 5 дугаар сарын 07-ны өдрийн хуралдааныг эхлүүлж байна. Улсын Их Хурлын түр хорооны эрхэм гишүүд та бүхний энэ өдрийн амар амгаланг айлтгая. 


Улсын Их Хурлын түр хорооны гишүүдийн ирц бүрдсэн байгаа тул хуралдаан нээснийг мэдэгдэж байна. Түр хорооны хуралдаанаар хэлэлцэх асуудлыг танилцуулъя. 


1 дүгээрт, Түр хорооны ажлын төлөвлөгөөг батлах гэдэг хэсэг байгаа.


2-т нь гишүүдийн саналаар бас бусад гэдэг ийм асуудлыг оруулсан байгаа. 


Хэлэлцэх асуудлаар саналтай гишүүн байгаа эсэхийг асууя. Өөр саналтай гишүүн байхгүй бол хэлэлцэх асуудлаа баталъя. Саналтай гишүүн байна уу? Тэгвэл энэ хоёр асуудлыг хэлэлцэхийг дэмжиж байна гэж ойлгож байна. Хэлэлцэх асуудлыг баталлаа. Хэлэлцэх асуудалдаа оръё. 

Нэг. Түр хорооны ажлын төлөвлөгөөг батлах гэсэн манай түр  хороо ажлынхаа төлөвлөгөөг батлаад ажилдаа ороод шуурхайлаад явъя гэсэн санал байгаа. 
Ажлын төлөвлөгөөний төслийг энэ анхны хувилбараар манай түр хороог дэмжиж ажиллаж байгаа ажлын хэсгийн нөхөд маань гаргасан байгаа. 1 дүгээрт, Улсын Их Хурлын түр хорооны ажлын төлөвлөгөөг батлах. 2 дугаарт, Содномдаржаа, Чимгээ нарыг эрүүдэн шүүсэн тухай нийт 6 өдрийн бичлэг байгаа энийг ажлын алба Хүний эрхийн Үндэсний Комиссын гишүүд шүүгч прокурор түр хорооны гишүүд үзэж харах гэдэг энэ ажил байгаа. 

3 дугаарт, эрүүдэн шүүх болон бусад хэлбэрээр хэрцгий хүнлэг бусаар буюу нэр төрийг доромжлон харьцах асуудлаар албаны хүмүүстэй уулзалт зохион байгуулах. Энэ хэргийг шалгасан шүүгч, прокурор, АТГ-ын албан хаагч тагнуулын байгууллагын албан тушаалтан, цагдаагийн байгууллагын албан хаагч, шүүхийн шийдвэр гүйцэтгэх байгууллагын албан тушаалтнуудтай уулзалт хийж мэдээлэл авах гэж. 
4 дүгээрт, эрүүгийн хэрэг хянан шийдвэрлэх ажиллагааны явцад холбогдох хууль тогтоомж зөрчигдсөн эсэх, тэдгээрийн үйлчлүүлэгчийн хууль ёсны эрх зөрчигдсөн эсэх асуудлаар уулзалт зохион байгуулах, хохирогчийн хууль ёсны төлөөлөгч өмгөөлөгч Энхсайхан, Содномдаржаагийн өмгөөлөгч Мөнхтөр, Чимгээгийн өмгөөлөгч Оюунцэцэг, Амгаланбаатарын өмгөөлөгч Дашдорж нартай уулзах. 
5 дугаарт, эрүүгийн хэрэг хянан шийдвэрлэх ажиллагааны явцад холбогдох хууль тогтоомжийн хэрэгжилтийн явц, цаашид авах арга хэмжээний асуудлаар уулзалт зохион байгуулах энэ уулзалтыг бол Хүний эрхийн Үндэсний Комиссын гишүүн прокурорын байгууллага, АТГ, цагдаагийн байгууллага, шүүхийн шийдвэр гүйцэтгэх байгууллагын ажилтнуудтай уулзах. 

Иргэд түр хорооны гишүүдтэй уулзаж мэдээлэл өгье гэсэн иргэд нэлээдгүй байгаа. Энэ иргэдийг иргэдийн төлөөллийг хүлээж авч уулзах. 

7 дугаарт, тухай бүрт холбогдох байгууллагад явуулах албан тоот бэлтгэх. 8-д, Улсын Их Хуралд танилцуулах санал, дүгнэлт боловсруулах нэгтгэн гаргах гэсэн ийм саналууд гаргасан байна. Тэгээд миний хувьд бол бас түр хороо Санжаасүрэнгийн Зоригийн амь насыг хөнөөсөн хороосон хэргийг мөрдөн шалгах ажиллагаа 2 одоо үндсэн эрхийг зөрчсөн байна гэж харагдаж байгаа. 
1 дүгээрт, эрүүдэн шүүх замаар хэрэг тулгах хүлээлгэх, 2 дугаарт, Монгол Улсын иргэнийг шударга шүүхээр хэргээ шийдвэрлүүлэх гэсэн энэ 2 үндсэн том эрх зөрчигдсөн гэж Олон улсын парламентын холбооны дүгнэлтэд байгаа. Тэгэхээр энэ асуудлаар бид нээлттэй сонсгол зохион байгуулах боломжтой гэж би харж байгаа. Тэгээд гишүүд та бүхнийхээ бас санаа оноог, санаа бодлыг сонсъё. Энхтүвшин гишүүнд микрофон өгье. 
Ө.Энхтүвшин: Та бүхнийхээ амрыг эрье. Энэ тэгэхээр бид нарын хийх ажил чинь одоо ямар хугацаа байх вэ, ер нь хэдийд хамгийн цаад талын хугацаа байх вэ, дуусгах нь энэ одоо 8 ажлыг хийх юм байна 1 дүгээрт. 
2 дугаарт, энэ олон улсад ингээд шүүгч, прокурор, АТГ гээд ингээд улсуудтай уулзах юм байна. Бид хэд чинь ингээд бөөнөөрөө уулзаад байх юм уу, салж хуваарилж аваад уулзаад байх юм уу гэсэн ийм 2 асуулт байгаа юм. 

Ж.Батзандан: Түр хорооны одоо зохион байгуулах хорооны даргаар сонгогдсон гишүүний хувьд аль болох богино хугацаанд түр хороонд өгсөн даалгаврыг биелүүлж Улсын Их Хуралд санал, дүгнэлт оруулах ёстой гэдэг ийм байр суурьтай байгаа. Төлөвлөсөн ажлуудыг гүйцэлдүүлэхийн тулд түр хорооны 7 гишүүн байнга хамтдаа явах бололцоо боломж байхгүй. Тэгэхээр ажлыг хэсэгт хуваагдаж ажлаа зохион байгуулах нь зүйтэй байх гэдэг саналтай байна. Өөр саналтай гишүүд байна уу, хоёр хоёроороо юм уу гурав гурваараа ажлын хэсэг болоод уулзах нь зүйтэй байх. Нямдорж гуайн саналыг сонсъё Нямдорж гуайг микрофон өгөөрэй. Нээлттэй явж байгаа хаалттай горимд шилжүүлж бас болно. 
Ц.Нямдорж: Та бүхний амгаланг айлтгаж байна. Энэ 2 төрлийн л асуудал бий л дээ. Нэг нь энэ шүүхээр шийдвэрлүүлчихсэн хүмүүсийн хэргийн асуудал байгаа. 3 шатны шүүхээр орчихсон. Нэг ийм асуудал. Нөгөөх нь нөгөө нэг захиалагч хайж байна гэдэг ийм 2 тусдаа асуудал байгаа. Энэ дэд хорооны түр хорооны ажил бол энэ шүүхээр шийтгүүлсэн хүмүүсийн тухайд асуудал ярихаар ажлаа хязгаарласан нь дээр байх. 

Энэ хүмүүсийн асуудлыг шийдвэрлэхдээ хууль ном мөрдсөн үү, үгүй юу, эрүүдэн шүүсэн үү, үгүй юу гэх мэтээр. Юм бол ойлгомжтой байх. 1 дүгээрт миний хэлэх гэсэн асуудал энэ энэ дээр манай гишүүд бас нэгдсэн байр суурьтай байсан нь дээр байх. 

2 дугаарт энэ уулзалт зохион байгуулах ажлыг болж өгвөл бүрэлдэхүүнээрээ байж байгаад бүр цаг гаргаад ялангуяа энэ хуулийн байгууллагын удирдлагуудтай уулзах үед бол хаалттай нээлттэй эсэхийг нь би сайн мэдэхгүй байна. Тэр захиалагчийг нь хайж байна гэдэг ажлын хүрээнд бол хаалттай юмнууд байх л бий. Шийтгүүлсэн хүмүүсийн тухайд бол хэрэг нь нууцаас гарсан одоо энэ дотор тэр таслан шийдвэрлэх тогтоол, давахын магадлал, хяналтын тогтоол гээд ийм юмнуудтай гишүүд танилцах хэрэгтэй. Энийг өгөх хэрэгтэй. 
Тэгээд уулзалтыг нь бол хамтдаа байж хийсэн нь дээр. Тэгэхгүй бол энэ чинь ямар 7 гишүүн 1 байгууллагын даргатай тус тусдаа уулзалтай биш. Тэгээд л нүүр нүүрээ харж сууж байгаад л асуудлаа яриад л тэр дүгнэлтээ гаргасан нь дээр байх гэж бодож байна. Ийм 2 зүйлийг энэ удаад хэлье гэж бодсон юм. Түр хороонд орсон бусад гишүүд байгаа юу Нямбаатар эд нар? Ийм л юмнууд бий. Тэгээд зэрэгцээд мөрдөн байцаалтын ажиллагаа явагдаж байгаа. Тэр эрүүдэн шүүсэн асуудлаар гүйцэтгэх ажлын хууль тогтоомж зөрчсөн гэдэг 2 зүйлээр мөрдөн байцаалтын ажиллагаа ид явагдаж байгаа. 
Бас энэ ажиллагаанд саад учруулахгүй байх талаас нь гишүүд анхаарах хэрэгтэй байх гэж бодож байна. 6 өдрийн бичлэг гэж яриад байдаг наадах чинь яг нарийндаа бол манай энэ тусгай албаны нөхөд бол маш хэцүү нөхцөлд ажиллаж байгаа шүү дээ. 400-аад хоногийн тасралтгүй өдөр шөнөгүй явагдсан юмны бичлэгийг чинь үзэхийн тулд дахиад 400 хоног үзэх хэрэгтэй болдог юм байгаа биз дээ. Товчлолтой нь биш. Гол, гол юмаа үзэхгүй байх ийм, ийм хэдэн зүйлийг би хэлье гэж бодсон юм. 

Зэрэгцээ асар их хэмжээний гүтгэлэг шахалт дарамт явж байгаа шүү. Зарим хуулийн байгууллага асуудлыг будилаантуулах, шударга бусаар хандах, болж өгвөл дараад өнгөрөөх ер бусын сонирхолтой байгаа. Энэ асуудалд орооцолдсон гол хүмүүс нь ялангуяа шүүхийн түвшинд бүгдээрээ ажлаа хийж байгаа. Тэгээд энэ асуудлыг хэрхэх вэ гэдгээ хууль номтой нь тулгаж байгаад түр хороо бас ярьсан нь дээр байх гэж бодож байна. Ийм хэдэн зүйлийг би та бүхэнд хэлье гэж бодсон юм. 
Ж.Батзандан: Өнөөдөр бас, одоо Болд гишүүнд үг өгөөд түр хорооны хурлаа хаалттай горим руу оруулж байгаад хэдүүлээ нарийн юмнуудаа яривал яасан юм бэ? Тагнуулын даргыг бас урьж авчирсан байгаа. Гэрэл даргаас бас асуулт байгаа гэж ойлгож байгаа, тийм ээ? Ер нь хаалттай горим дээр тавивал яасан юм бэ хаалттай горим руу тийм үү? Төлөвлөгөөгөө ил тод хийчихээд бусад асуудлаа хаалттай горим дээр тавьж ярья, тийм ээ. Болд гишүүнд микрофон өгье. 
Л.Болд: Төлөвлөгөөнд тусгах хэд хэдэн асуудлыг тодруулах шаардлагатай байгаад байгаа юм. Одоо жишээ нь Тусгай хяналтын дэд хороон дээр нэг ажлын хэсэг гарсан байгаа. Хууль зүйн байнгын хорооны ажлын хэсэг бол ажлаа дүгнээд тарсан, түр хороо байгуулснаар тарсан гэж ойлгож байгаа. Тусгай хяналтын дэд хороогоор чинь тэр нэг гүйцэтгэх ажлын хуулийн дагуу явсан уу, үгүй юу гээд нэг ажлын хэсэг гарсан юм. Тэгээд ирэх долоо хоногт хуралдах сураг байна. Тэгэхээр төлөвлөгөөндөө Тусгай хяналтын дэд хорооноос бас дүгнэлтийг нь авах гэж оруулах нь зүйтэй байх. 
Хоёрт нь Хүний эрхийн Үндэсний Комиссоос бол тийм нэг дүгнэлт гарсан. Тэгээд тэр дүгнэлтийг бас бид нар өөрсдийнхөө тийм ээ, одоо энэ хэрэгтэй холбоотой бас нэг үндэслэх баримт болох байх. Тэр дүгнэлтийг нэг сонсоно гэх үү, бас Хүний эрхийн Үндэсний Комиссыг сонсоно гэх үү тийм ээ, тэр дүгнэлтээ гаргасан. Тэрийг нь манай түр хороон дээр нэг танилцуулах хэрэгтэй болов уу тийм ээ тэрийг нэг анхаармаар байна. 
Тэгээд энэтэй холбоотой зүгээр ажлын хэсэг гээд ингээд дотроо ингээд хуваагдаж байснаас би Нямдорж сайдтай бол санал нэг байгаа юм. Долуулаа юм чинь гол, гол өөрсдөөр нь ер нь тэгээд яг хороогоороо хийгээд гэхдээ нэг ажлын дэд хэсэг хэрэгтэй байх тийм ээ яг нэг энэтэй холбогдох байгууллагуудаас нь хүмүүсийг одоо томилгоожуулаад тэгээд бидэнд бас нэг одоо энэ ажлаа одоо энэ түр хороо ажлаа хийхэд туслах дэд хэсэг тийм ээ энэ холбогдох байгууллагуудаас энэ ажлууд нь эзэнтэй болж авахгүй бол тэгээд бид энд сонсоод л гараад явдаг. Тэгээд асуудал нь цаашаа  замхардаг тиймэрхүү болох байх гэж бодоод байна. 
Тэгээд түр хорооны энэ хийх ажлын хүрээнд ажлын дэд хэсэг байгуулах гэдэг юм уу тийм заалт хэрэгтэй байх гэж харагдаад байгаа юм. Одоо миний бодлоор бол хамгийн гол асуудал бол одоо нөгөө нэг Содномдаржаа, Чимгээ хоёрын асуудал байгаа юм л даа. Тийм тэгэхээр энэ дээр бол би 2 асуудлыг хараад байгаа юм. 1-д одоо энэ хоёрыг суллах асуудлаар холбогдох хуулийн байгууллагуудад тэр өмгөөлөгчдийг нь яаралтай сонсоод тэгээд холбогдох хуулийн байгууллагуудад эндээсээ одоо асуудлыг албан ёсоор хандаж бичиг явуулдаг юм уу, нэг дэх тэр нь бол яг ямар арга замаар, тэртээд бид нар энд ярьж байгаад тэгээд Хууль зүйн байнгын хороон дээр тэр Батцэрэн гээд тэр Зоригийн хэргийг шийдсэн, энэ Чимгээ, Содномдаржаа хоёрын яг хэргийг шийдсэн шүүгч бол одоо дахиж л өөрсдөд дээр нь ирэх юм яриад байна лээ шүү дээ. 
Одоо прокурор эсэргүүцэл бичнэ. Тэгээд бид нар дахиад шийднэ гэж. Тэгэхээр тийм нөхцөл байдал үүсээд байгаа учраас ямар ч байсан прокурор нь эсэргүүцэл бичих тэр хуулийн асуудлуудаа одоо энэ хоёр хүнийг ингээд бариад хориод байж одоо цаашаа үргэлжлэх бололцоо байхгүй. Өнөөдөр эрүүдэн шүүсэн нь тэрийг хэн тогтоох юм бэ. Хүний эрхийн Комиссын дүгнэлт гарсан. Бид нар бүгдээрээ үзсэн. Одоо яадаг юм бэ бас нэг шүүхийн тогтоол гардаг юм уу, хаашаа юм бэ тийм ээ, энэ их сонин нөхцөл байдал үүсчихээд байгаа байхгүй юу. 
Тийм учраас түр хорооноосоо тэр холбогдох чиглэлийг нь өгөөд энэ 2 хүний хувь заяаны асуудлыг одоо яаралтай тэр аав ээжтэй нь бид уулзлаа. Үгүй ээ, тэр настай хүмүүс бол маш хүнд байна лээ шүү дээ. Тэгэхээр энэ тал дээр нь ямар ч байсан энэ хүмүүсээ одоо гаргах одоо шударга ёс хууль үйлчлэх бид түр хороо энд нэг хуралдаад л байдаг, тэнд хүмүүс зовоод байж болохгүй болчихоод байгаа юм л даа. Тэр хүмүүс гарсан байгаа нөхцөлд бидний бас нэг арай уужуу тайван ажлаа одоо цаашаа үргэлжлүүлмээр байгаа байхгүй юу. 
Тэгээд хэрвээ тэр нөгөө өмнө нь шийдсэн 5 шүүгчдээ л очих гээд байгаа бол одоо энэ хэргийг шийдсэн 5 шүүгчийг огцруулах асуудлыг Үндэсний аюулгүй байдлын зөвлөлд тавимаар байгаа юм л даа. Ингээд өөрсдөө өргөдөл өгөхгүй гэж байгаа бол. Одоо өнгөрсөн долоо хоногийн Хууль зүйн байнгын хороон дээр бид нар бас уриалсан, тэгээд өгөхгүй юм шиг байна л даа. Тэгэхээр одоо Үндэсний аюулгүй байдлын зөвлөлд тавих үндэслэл би бүрэлдэж байна гэж бодоод байгаа байхгүй юу. 

Нөгөө хууль чинь өнөөдөр одоо энэ дээр л чухамдаа хэрэглэмээр харагдаад байгаа юм. Тэгээд энэ талын чиглэлийг гаргаж өгмөөр байна. Одоо энэ нэг твиттерээр Энхбаяр гээд нэг дэд сайд байсан намайг доромжлоод л Нямдоржийн юу юу ч гэнэ вэ, хутгуур яасан ч гэнэ вэ, толгойгүй нөхөр гээд доромжлоод л ихээхэн юм болж байна. Тэр хулгайн хууль гээд өнөөдөр хэвлэлийн бага хурал дээр ярьсан. Тэгээд ажлын хэсэг нь үнэхээр Энхбаяр ахалсан нь үнэн. Тэгээд энэ чинь шийдсэн прокурор Эрдэнэбат, тэр Дээд шүүхийн Батцэрэн, Цогт эд нар гээд шүүгчид орсон нь үнэн. Тэгээд би жагсаалтыг нь тавьсан байгаа. Тэр бүх баримтыг одоо энд яримаар байна. Тэр хулгайгаар хөөн хэлэлцэх хугацаа нь дууслаа. 
Одоо бид нар чинь явж, явж их тийм сонин түр хороо болчихоод байгаа байхгүй юу. Бид нарын энэ яриад байгаа энэ хэрэг чинь өөрөө хөөн хэлэлцэх хугацаа нь дууссан. Тэгэхээр бид огт байхгүй болсон хэргийг ярих болчихоод байгаа байхгүй юу. Гэтэл ард түмэн болохоор за одоо л энэ нэг зөв зам руугаа орж энэ хэрэг нь цаашаа нэг зөв байдлаар шийдэгдэх зам руу орлоо гэж найдаад байдаг. Гэтэл энэ асуудал нь өөрөө бид нар чинь өөрөө тийм эзэнгүй. 
Тэгэхээр тэр хуулийг хүчингүй болгох тэр хуулийн гаргалгааг одоо энэ чинь Хууль зүйн байнгын хорооны л хажуу талын дэд хороо юм чинь. 


Ж.Батзандан: Болд гишүүнд 1 минут. 

Л.Болд: Баярлалаа. Тэгээд тэр хуулийг одоо яаралтай хүчингүй болгох ийм процедурыг хийхгүй бол үнэхээр тэр өргөн баригдаагүй ажлын хэсэг дээр ч яригдаагүй ийм том асуудлуудыг шийдсэн. Одоо маш олон хэргийн хөөн хэлэлцэх хугацааг ингээд шийдсэн ийм хулгайн хуулийг Их Хурал яаралтай одоо эргүүлэн хүчингүй болгох хэрэгтэй. Эсхүл одоо Цэц гээд энэ чинь дэндүү урт процесс болно. Тэгэхээр Их Хурал өөрөө энийгээ шийдчих бололцоотой гэж бодож байна. 

Тэгээд өнөөдөр бид нарын нөгөө нэг 4, 6 хоногийн бичлэг гээд байгаа юм. Үнэхээр энэ чинь тэр 400 хэд хоногийн бичлэг тэгээд тэрийг ямар хэлбэрээр яаж үзэх юм бэ? Дээр нь тэр нөгөө 70 хуудас нууц гүйцэтгэх ажлын 70 хуудас бичиг баримт 70 минутыг бичлэг гээд байгаа шүү дээ. Энийг үзэх асуудлыг бас төлөвлөгөөндөө тусгая. Гэхдээ тэр прокурор шүүх тэр холбогдох хүмүүс дээр нь бас үзүүлэх асуудал ба дэд хорооны гишүүд бас үзэх асуудал байна ийм юмнуудыг одоо яаралтай яагаад, дараа нь энэ бусад асуудлын хүрээнд бас цаг хугацаа тийм юмнуудаа бол тохирох санаатай байна. Зүгээр төлөвлөгөөний хувьд бол саяын саналуудыг тусгаж өгөөч гэж хүсэж байна. 
Ж.Батзандан: Тэгвэл, өөр үг хэлэх хүн байна уу, Санжмятав гуай? Санжмятав даргад өгье. 
Я.Санжмятав: Би гишүүдтэй санал нэг байна. Батзандан дарга холбогдох улсуудтай аль улсуудыг удирдлагуудыг уулзуулмаар байна вэ энэ чиглэлүүдээ гаргаад эрэмбэлээд бөөнд нь уулзах юм уу, тус тусад нь тусдаа байгууллагууд бас тусад нь уулзах вэ гэдгээ гаргаад шүүгч нартайгаа ингээд нэг тодорхой цаг гаргая. Болж өгвөл зүгээр маргааш үдээс хойш бол бас цаг гаргаад нэг энэ сайд нар ажил ихтэй л байгаа байх. Маргааш нөгөөдөр хурал ингээд л завгүй болно. Тийм учраас маргааш цаг гардаг бол нэг бүр 3 цагийн ч гэдэг юм уу гаргаад юмнуудаа нэг гол, гол юмнуудаа нэг үзээд ижил ойролцоо мэдээлэлтэй болоод авбал 7 гишүүн маань. 

Тэгээд тэр мэдээллээ үзсэнийхээ дараагаар хоорондоо нэг хаалттай ч байдаг юм уу хуралдаж авч байгаад энэ, энэ ажлаас эхэлье. Энэ дээр нь ажлын хэсэг гаргая, энэ дээр нь ийм улсуудыг ажиллуулъя гэдэг юмнуудаа нэг гаргаж авч байгаад багцаалдаж авах нь зөв болов уу л гэсэн ийм бодол байгаа юм. Нарийн мэдээлэлтэй хүн бол их бага байгаа шүү дээ. Нямдорж сайд л голдуу мэдээлэл байгаа байх, бусад нь бол мэдээлэл их бага байгаа. 

Тийм учраас тэр улсуудтайгаа уулзах жагсаалт юмнуудаа гаргаж байгаад би бол одоо хүлээлт их болох шиг боллоо. Эдийнхэн хуралдаад яав бас таг болчихлоо гэдэг юм үнэн бас яригдах байх. Тэгээд энэ протокол өрөө тасалгаа нь хаана байх юм бэ. Нөгөө Тусгай хяналтын дэд хороо чинь “Г”-д хуралдаад байдаг тэндээ орж аваад нэлээн бас ярвигтай асуудал шүү. 

Тэгээд нэг юм ярьдаг мэдээллээр явдаг тэгээд нууц задруулсан гээд энэ чинь 7 гишүүн нэмэгдээд тэр хашаа руу орчихдог болчихож магадгүй л асуудал байх эмзэг л хэцүү л асуудал. Гэхдээ нэгэнт төрийн өмнө хүлээсэн тангараг үүрэг байна бид нар энийг зөв голдиролд нь орох чиглэлээр анхаарах ёстой байх гэсэн ийм бодолтой байгаа юм. Дарга бидэнд саналуудаа хэлье. Тэгээд нэгтгээд та уулзаад эрэмбийг нь гаргаж байгаад бас зөвлөлдөж байгаад, тэгээд нэг маргаашдаа би болж өгвөл нэг уулзаад ижил ойролцоо мэдээлэлтэй болж авчихаад ажлын дэд хэсгүүдээ ажиллуулсан нь зөв болов уу гэсэн бодолтой байна. 
Ж.Батзандан: Гишүүдийн гаргасан саналыг ажлын төлөвлөгөөнд оруулаад баталъя. Тухайлбал, Нямдорж гуай яг эрүүдэн шүүсэн дээр төвлөрч ажиллах нь зүйтэй гэдэг саналыг гаргаж байна. Тухайлбал, захиалагчийг шалгаж байгаа хэрэгтэй бид хутгалдаж орох шаардлагагүй гэж. Зөвхөн Содномдаржаа, Чимгээ нарыг эрүүдэн шүүж хэрэг хүлээлгэсэн гэдэг энэ Амгаланбаатар дээр эрүүдэн шүүж хэрэг хүлээлгэсэн гэдэг энэ цагдаа дээр шалгагдаж байгаа хэрэг дээр мөн Олон улсын парламентын холбооноос ирсэн эрүүдэн шүүх гэдэг асуудал дээр нь төвлөрч ажиллая гэдэг. 
Болд гишүүн түрүүн санал гаргаж байсан. Шударга шүүхээр шүүлгэх эрх зөрчигдсөн гэдэг тэр асуудлыг бас энэ эрүүдэн шүүхийн хүрээнд бас авч үзэх ёстой гэж бид харж байна. Болд гишүүний санал байгаа Хүний эрхийн дэд хороо, Тусгай хорооны дэд хороон дээр бас урьд нь ажлын хэсгүүд гарч ажиллаж байсан. Энэ дэд хороодын санал, дүгнэлтийг сонсох зайлшгүй шаардлагатай гэдэг ийм санал гарч ирж байна. Мөн Үндэсний аюулгүй байдлын зөвлөлд бид санал явуулах ёстой. 
Мөн Болд гишүүн энэ хулгайн хуулиар Зориг агсны амь насыг хөнөөсөн хэргийг хөөн хэлэлцэх хугацааг зориуд дуусгасан гэдэг асуудал Болд гишүүн яриад байгаа. Энийг бас харах ёстой байх гэсэн ийм бодолтой байна. Хэргийн материалтай, ил болсон хэргийн материалтай тусгай энэ түр хорооны ажлын хэсэг хэргийн ил болсон хэсэгтэй танилцах ёстой болов уу гэж би бодож байна. Энэ дээр та бүхний саналыг бас сонсъё. Уулзалтын тоог ойролцоогоор 5-аас, одоогийн байдлаар бол 5-6 уулзалт хийнэ гэсэн ийм төлөвлөгөө байна. Гэхдээ төрийн байгууллагуудыг шүүгч, прокурор, АТГ, тагнуулын байгууллагууд тус тусад нь уулзана гэх юм бол уулзалтын тоо нэмэгдэх байх. 
Тэгэхээр түр хорооны хуралдаан мэдээж 7 хоногтоо 1 удаа хуралдана. Эрүүдэн шүүх процесс хууль зөрчсөн үйл ажиллагаа байна уу, үгүй юу гэдгийг нь судлах хүрээнд олон уулзалтууд хийхэд бас бусад ажлын өдрүүдэд уулзалтыг манай ажлын хэсгийнхэн зохион байгуулна гэж би харж байгаа. 
Тэгээд энэ гишүүдийн саналыг тусгаад ажлын төлөвлөгөөгөө батлах уу? Өөр саналтай гишүүд байна уу? Ажлын төлөвлөгөөгөө батлахад санал хураалт явуулна, тийм ээ? Санал хураалт явуулъя тэгвэл. Санал хураалт явуулъя. Ажлын төлөвлөгөө 100 хувиар батлагдлаа. 71,4 хувиар гэсэн үг үү, 100 хувь байна тийм ээ, ирц 71,4 хувьтай ажлын төлөвлөгөө ирсэн гишүүд 100 хувь дэмжиж байна гэж ойлголоо. 
Бусад асуудлаа хэлэлцье. Бусад асуудлыг хэлэлцэхийн өмнө хаалттай горимд оруулж хэлэлцэх нь зүйтэй гэсэн санал байна. Энийг дэмжиж байна уу, санал хураалт явуулах уу энэ дээр? Шаардлагагүй шууд хаалттай горим дээр тавья. /Хуралдаан хаалттай горимоор үргэлжлэв./

Дууны бичлэгээс буулгасан:
ПРОТОКОЛЫН АЛБАНЫ 
ШИНЖЭЭЧ

